
ရွေးချယ်ခွင့် 

အန်ကယ်…သမီးတို့ကကိုယ့် ဘ၀ကိုဘာလို့ ရွေးချယ်ခွင့်မရှိတာလဲ။ ဆိုလိုတာကသမီးရဲ့ အဖေနဲ့အမေက 

မွတ်စလင် ဖြစ်လို့သမီးက မွတ်စလင် ဖြစ်လာတာလေ။ သမီးရဲ့မိဘတွေက ခရစ်ယန်(သို့) ဗုဒ္ဓဘာသာ(သို့) 

တခြားဘာသာဝင် တစ်ခုခုဖြစ်ခဲ့ရင်သမီးလည်း အဲဒီဘာသာဝင်ဖြစ်မှာဘဲ။ မွတ်စလင် ဖြစ်ရတာ(သို့) 

အီမာန်ရှင်ဖြစ်ရတာ ကံကောင်းတယ်လို့ပြောလေ့ရှိကြတယ်။အဲဒါဆိုတခြားဘာသာဖြစ် ရတာကိုကံဆိုးတယ် 

လို့ပြောလို့ရလားအန်ကယ်။ အဲဒီကံဆိုးတဲ့ဘ၀ကိုရောက်အောင်ဘယ်သူဖန်ဆင်းလဲလို့စဉ်း စားလိုက်ရင် 

အလ္လာဘဲဖန်ဆင်းတာ ဖြစ်နေတယ်။ ဘာဖြစ်လို့လဲ ဆိုတော့ဘာသာခြားတွေကိုအလ္လာာဖန်ဆင်း တာလို့သမီးတို့ 

သိထားလေ။သေချာတွေးကြည့်ရင်ဘာသာခြားတွေကဓါးစာခံဖြစ်နေတာဘာဖြစ်လို့လဲအန်ကယ်။ လူတွေ 

အနေနဲ့ သူတို့ရဲ့ အသားရောင်၊လိင်၊ လူမျိုး၊ ဘာသာတရားတွေကို သူတို့မွေးကတည်းက ရွေးချယ်ခွင့် မရှိဘူး 

ဆိုတာကိုအန်ကယ်လဲသိမှာပါ။ အမေဇုံတောထဲက အ၀တ်အစားတောင်မကပ်နိုင်တဲ့မိဘတွေကမွေးလာရင် 

လည်းသမီးတို့ဘာမှမတတ်နိုင်ဘူး။ လူတွေ လွတ်လပ်စွာရွေးချယ်ခွင့်ရှိတာတစ်ခုဘဲရှိတယ်။ ယုတ်မာတာကို 

လုပ်မှာလား(သို့)မွန်မြတ်တဲ့ကောင်းတဲ့ အလုပ်ကို လုပ်မှာလားဆိုတာဘဲ။ 

သမီးမေးခွန်းကို အန်ကယ်နားလည်မှာပါ။ သမီးနားလည်မဲ့ဖြေကိုဖြေပေးပါနော်။ 

Rai hanar  

ဒီဇင်ဘာ ၂၉၊ ၂၀၁၂ 

ရွေးချယ်ခွင့် မရှိတာက မိရိုးဖလာသာ ဖြစ်တယ်။ ဘာသာတရား မဟုတ်ဘူး။ ဘာသာတရားဆိုတာ လမ်းစဉ်ဝါဒ 

ဖြစ်တယ်။ ဥပမာ- ဒီမိုကရေစီ၊ ဆိုရှယ်လစ်၊ ကွန်မြူနစ်၊ ဓနရှင်၊ စနစ်များလိုပါ။ ဘယ်ဘာသာတရားမှ ကမ္ဘာဦး 

ကတည်းက ရှိနေခဲ့တာ မဟုတ်ဘူး။ သို့သော် ဒီနေရာမှာ ထည့်ပြောလိုတာက- အစ္စလာမ် ဆိုတာ လူပုဂ္ဂိုလ် 

တစ်စုံတစ်ယောက်ရဲ့ အမည်နာမနဲ့ လမ်းစဉ်မဟုတ်ဘူး။ “ငြိမ်းချမ်းရေးလမ်းစဉ်” ဆိုတဲ့ ၀ါဒဖြစ်တယ်။ ဒါကြောင့် 

ကမ္ဘာဦး လူ့သမိုင်းစကတည်းက လူ့ဘောင်အသိုင်းမှာ ငြိမ်းချမ်းရေးကို ပြုလုပ်သူ၊ အဖျက်တရားများကို 

ပြုလုပ်သူ ဆိုတာ ရှိနေမှာပဲ။ “ငြိမ်းချမ်းရေးကို မြတ်နိုးပြီး- မှန်ကန်တဲ့ ဆင်ခြင်မှု၊ မှန်ကန်တဲ့ ဆုံးဖြတ်မှု၊ 

ဘက်လိုက်မှုကင်းပြီး ကိုယ်ကျိုးမဖက်တဲ့ ပကတိ သဘောတရားတွေနဲ့ လူ့ဘောင်ကို ဆောင်ရွက်ခဲ့ရင် အဲ့ဒီ 

ဆောင်ရွက်တဲ့ ပုဂ္ဂိုလ်ကို အာရ်ဗီစကားနဲ့ မွတ်ဆလင်လို့ ခေါ်ပါတယ်။” အဲ့ဒီဝါဒကို အစ္စလာမ်လို့ ခေါ်ပါတယ်။ 

ဒါကြောင့် အစ္စလာမ် ဆိုတာ ကိုယ်တော်မုဟမ္မဒ် မွေးဖွားလာမှ ပေါ်ပေါက်လာတဲ့ ၀ါဒမဟုတ်ဘူးလို့ 

ကုရ်အံကျမ်းတော်က ပြဆိုထားတယ်။ ဆိုလိုတာက လူတစ်ဦးတစ်ယောက်ပေါ်လာလို့ အဲ့ဒီလူရဲ့ အာဘော်ဝါဒ 

မဟုတ်ဘူး။ အဲ့ဒီလူကို ဦးတိုက်ဗဟိုပြုတဲ့ ၀ါဒလည်း မဟုတ်ဘူး။ 

ဒီနေရာမှာ မိရိုးဖလာ ဆိုတာ နည်းနည်းပြောလိုတယ်။ မိရိုးဖလာဟာ မိမိဘ၀ရဲ့ အဖေါ်ဖြစ်ခဲ့တယ်။ ကျေးဇူးရှင် 

ဖြစ်ခဲ့တယ်။ သတ္တ၀ါတိုင်းက မိမိရဲ့ ပတ်ဝန်းကျင်မိရိုးဖလာကို မှီတည်ပြီး အရွယ်ရောက်လာရတယ်။ ဒါကြောင့် 



မိရိုးဖလာမှာ ရွေးချယ်ခွင့်မရှိဘူး။ အစ္စလာမ်က မိရိုးဖလာ အလျှောက် တည်မှီနေခြင်းကို အပြစ်တစ်ခုလို့ 

မသတ်မှတ်ဘူး။ ငရဲကျမယ်လို့လည်း မဆိုဘူး။  

အပြစ်ရှိခြင်း မပြစ်မရှိခြင်း (ကံကောင်းခြင်း၊ ကံဆိုးခြင်း) ဆိုတာက မိရိုးဖလာကို ထိုးချပြီး မိရိုးဖလာကို 

ဘုရားအဖြစ် ကိုးကွယ်လိုက်ခြင်းကြောင့်သာ ဖြစ်တယ်။ တစ်စုံတစ်ခုကို ဆင်ခြင်မယ်ဆိုရင်လည်း မိရိုးဖလာအစွဲ 

ကို စွဲမက်တဲ့ စိတ်နဲ့ မဆင်ခြင်ရဲ၊ တစ်စုံတစ်ခုကို လေ့လာမယ်ဆိုရင်လည်း မိရိုးဖလာအစွဲကြောင့် မလေ့လာရဲ- 

တစ်စုံတစ်ခုကို လက်ခံမယ် ဆိုရင်လည်း မိရိုးဖလာ အစွဲကြောင့် လက်မခံရဲ-၊ ဖြစ်ရခြင်းကို ဆိုလိုတယ်။ မိရိုး 

ဖလာက သူ့ကိုတွယ်ကပ်နေပါလို့ ပြောနေခြင်းမဟုတ်ဘူး- သို့သော် လူရဲ့ အလေ့အကျင့်က တွယ်ကပ်နေခြင်း 

သာဖြစ်တယ်။ 

တွယ်ကပ်နေမှု စိတ်များက ဆင်ခြင်ဉာဏ်ကို ကန်းအ စေတယ်။ တစ်သီးပုဂ္ဂလ ဆင်ခြင်ဉာဏ် ကန်းအ 

နေသူများစုမိသွားရင် မျက်ကန်းအမျိုးသားရေးဝါဒီများ ပေါ်ထွန်းစေတယ်။ လူသားအချင်းချင်း ရန်လိုမုန်းတီး 

သတ်ဖြတ်လိုစိတ်တွေ၊ အနိုင်ကျင့်ဗိုလ်ကျချင်စိတ်တွေကို ဖြစ်ပေါ်စေတယ်။ ဒါတွေအားလုံးက လောကအသိုင်း 

အ၀ိုင်းကြီး တစ်ခုလုံးအတွက် ပဋိပက္ခတွေကို ဦးတည်စေပါတယ်။ ဒါဟာ သူ့ဟာသူ တည်ရှိနေတဲ့ မိရိုးဖလာ 

ကြောင့်မဟုတ်ဘူး။ လူတစ်ဦးချင်းစီက တစ်သီးပုဂ္ဂလ အစွဲကြောင့်သာ ဖြစ်တယ်။ ဒါကြောင့် လူဟာ အရွယ် 

ရောက်ပြီဆိုရင် မိရိုးဖလာကို လမ်းခွဲတတ်ဘို့လိုတယ်။ ကျေးဇူးကန်းဘို့ ပြောဆိုခြင်းမဟုတ်ပါ။ ဥပမာ- လူသား 

တစ်ဦးဟာ ငယ်စဉ်ဘ၀မှာ ကျွေးမွေးစောင့်ရှောက်တဲ့ မိဘ၊ သို့မဟုတ် မွေးစားသူတွေကို မှီခိုပြီးမှ လူလား 

မြောက်ရတယ်။ ဒါပေမယ့် အဲ့ဒီ မိဘ များကို မိမိကိုယ်တိုင်က အိမ်ထောင်ပြန်ပြုပြီး အိမ်မခွဲဘဲ နေလို့ မရဘူး။ 

မိမိဖာလာ လွတ်လပ်တဲ့ အိမ်ထောင်တစ်ခုကို တည်ထောင်ရမှာ ဖြစ်တယ်။ ဒီလို အိမ်ယာထူထောင် လမ်းခွဲသွား 

လို့ မိဘများကို ကျေးဇူးကန်းလို့လည်း မဖြစ်ဘူး။ မိဘ ကို မိဘ နေရာမှာထားတတ်ဘို့သာ အရေးကြီးပါတယ်။ 

မိဘ ဘက်ကတော့ သားသမီးကို အမြဲစိုးရိမ်ပူပန်နေမှာပဲ။ သူတို့အသိနဲ့ တိုင်းဆပြီး သားသမီးများ လမ်းမှား 

ရောက်မှာကို စိုးရိမ်နေမှာပဲ။- မိရိုးဖလာကို ဒီလိုပဲ သဘောထားရမှာ ဖြစ်တယ်။ 

အစ္စလာမ်သာက ယုံကြည်လိုသူကို ယုံကြည်ခွင့်၊ မယုံကြည်လိုသူကိုလည်း သူ့သဘောအလျှောက် မယုံကြည် ခွင့် 

အပြည့်ပေးပါမယ်။ (၁၈း၂၉ ကို ဖတ်ကြည့်ပါ။) 

ဒီထက်ပိုပြီး လူ့သဘာဝနဲ့ လူသားတို့ရဲ့ အခြေအနေကို သိလိုရင်- www.islammyanmar.com ထဲမှာ 

သာသနာ့ ဒသန ဆွေးနွေးမှုများ ခေါင်းစီးကို ဖွင့်ပြီး အလ္လာဟ်က လူတွေကို ဖန်ဆင်းပြီး ကစားနေသလား ဆိုတဲ့ 

အမေးအဖြေလေးကို ဖတ်ကြည့်ပါ။  

ဘ၀င်မကျသည်များကို ပြန်လည်ဆွေးနွေးနိုင်ပါတယ်။ 

ဌေးလွင်ဦး 


